
становiцца мова. На аснове мовы склада
юцца этнiчныя карты беларускага этнасу i пра
водзяцца статыстычныя падлiкi. У канцы XIX  
i  пачатку XX  ст. да мовы як этнавызначаль
нага крытэрыю дадаюцца агульнасць гiста
рычнага мiнулага, фальклорна-этнаграфiчныя 
асаблівасці, самасвядомасць. Аднак i на пача
так XX  ст. беларусы заставалiся малавядо
мымi ў гiстарычнай навуцы, паколькi большасць 
атрыманых на той час даных не былi ўведзены 
ў шырокi навуковы ўжытак.

Summury

This article is dedicated to the problem of the 
research of Belarusian 	 nation in the science of the 
end of the 19th – the beginning of the 20th century. Com-
prehensive study of Belarusians by different scientists – 
philologists, ethnographers, folklorists, historians,  – 
made it possible to overcome the views, existed ear-
lier in which Belarusians were considered to be a part of 
Russian or Polish nation and to formulate the first scien-
tific conception of Belarusian ethnogenesis.

БЕ­ЛА­РУС­КАЯ СА­ВЕЦ­КАЯ ГІС­ТА­РЫ­ЯГ­РА­ФІЯ АГ­РАР­НАЙ ГІС­ТО­РЫІ ­
БЕ­ЛА­РУ­СІ КАН­ЦА XVIII – ПЕР­ШАЙ ПА­ЛО­ВЫ XIX СТ.

Аграрная гісторыя Беларусі пазначанага 
часу даследавалася даволі нераўна

мерна. Вывучэнне аграрных адносін перыяду 

крызісу феадальна-прыгонніцкіх і  зараджэння 
буржуазных адносін засталіся па-за колам зро
ку гісторыкаў і патрабуюць аб’ектыўнай ацэнкі. 

У рамках савецкага часу можна вылучыць 
некалькі этапаў вывучэння аграрнай гісторыі 
Беларусі.

Так, першы этап прыпадае на 20-я – пача
так 50-х гг. ХХ ст. – час, калі навукоўцамі былі 
вызначаны напрамкі для вывучэння аграрнай 
гісторыі Беларусі. У 20–30-я гг. XX ст. адзнача
ецца павышаная цікавасць айчынных гісторы
каў да аграрнай гісторыі, што тлумачыцца, на 
наш погляд, пераходным этапам у гістарыягра
фіі: утварэнне савецкай дзяржавы, актыўныя 
даследаванні нацыянальнай гісторыі, зварот да 
сацыяльна-эканамічных пытанняў.

Адметнымі ў пачатку 20-х гг. XX ст. былі пра
цы У.І.  Пічэты: «История народного хозяйства 
России XIX–XX  вв.» (Москва, 1922  г.) і  «Исто
рия крестьянских волнений в  России» (Минск, 
1923  г.). Аўтар дасканала аналізуе вызнача
ныя праблемы і прыводзіць прыклады аграрных 
адносін з далучаных тэрыторый. У.І. Пічэта выз
начыў працэсы сацыяльна-эканамічнага раз
віцця Расіі XIX ст. з улікам пашырэння зямель: 
пачатак развіцця прамысловага капіталу і  раз
лажэнне прыгоннай гаспадаркі, развіццё ўнут
ранага і знешняга гандлю. Усе працэсы, на дум
ку аўтара, былі ўзаемазвязаны, аднак гісто
рык іх не атаясамліваў. Варта адзначыць, што 
адной з  прычын відавочных змен сацыяль
на-эканамічнага развіцця аўтар называе далу
чэнне новых тэрыторый (Польшчы, Літвы, Бела
русі, Украіны). Навуковец даследуе сельскагас
падарчую палітыку і прыходзіць да высновы аб 
значнай розніцы ў  стане і  структуры сельскай 
гаспадаркі заходніх і  ўсходніх губерняў Расіі. 
У.І.  Пічэта аналізуе развіццё феадальнай гас
падаркі, якое выяўляла неабходныя радыкаль
ныя змены сацыяльных адносін. Ён адзначае, 
што найбольш практычныя гаспадары разу
мелі неабходнасць ліквідацыі прыгонных адно
сін, якія зжывалі сябе, a астатнія прыстасоўвалі 
сваю гаспадарку да аджыўшых форм.

М.В.  Доўнар-Запольскі паказвае агульны 
заняпад народнай гаспадаркі Беларусі ў XVIII ст. 
і адмаўляе яе істотныя змены пасля далучэння 
да Расіі. Аўтар надае значную ролю селяніну  
ў працэсах развіцця народнай гаспадаркі і за- 
ключае, што гаспадарка не можа развівацца ста
ноўча ва ўмовах эксплуатацыі сялян і мараль
нага падзення феадалаў [1]. Значнае месца 
ў сваіх даследаваннях навуковец адводзіць гіс
торыі і структуры гандлю, што можна растлума
чыць уплывам тэорыі «гандлёвага капіталу», 
якая панавала ў той час.

Працы К.І.  Кернажыцкага, што датычацца 
аграрнай гісторыі Беларусі перыяду позняга 
феадалізму, адрозніваліся ад работ буржуаз
ных гісторыкаў канца XIX – першай паловы  
XX  ст., насілі пераважна апісальны характар. 
Гісторык даследаваў пытанні структуры і  эка

намічнага становішча сялянства. Навуковец  
называе арандатараў канца XVIII  ст. капіта
лістамі і піша аб назапашванні грашовага капі
талу дваровымі гаспадаркамі, a другую палову 
XVIII ст. пазначае як працэс пераходнага перыя
ду да грашовай гаспадаркі [2]. Высновы вучо
нага тлумачацца моцнай пазіцыяй у 20–30-я гг. 
XX  ст. тэорыі гандлёвага капіталу М.Н.  Пак
роўскага. Наступныя працы К.І.  Кернажыц
кага «Брожаскі ключ 1639–1810 гг. (сацыяльна-
эканамічны нарыс з  гісторыі Бабруйшчыны)» 
(Мінск, 1929  г.) і  «Аграрная рэформа ў  Баб
руйскім старостве і эканамічнае становішча яе 
насельніцтва з XVII да паловы XIX ст.» (Мінск,  
1931 г.) таксама напісаны з пазіцый тэорыі ганд
лёвага капіталу як аднаго з  галоўных факта
раў капіталізму. У працах гісторык аналізуе ста
новішча сялянства, працэс іх дыферэнцыяцыі 
на фоне ўзмацнення феадальнага прыгнёту: 
скарачэнне надзелаў, узмацненне эксплуата
цыі. Навуковец піша аб пашырэнні фальварко
вай гаспадаркі за кошт сялянскіх зямель. Выні
кам гэтых працэсаў К.І.  Кернажыцкі называе 
развіццё таварна-грашовых адносін. Аднаба
ковы аналіз сацыяльна-эканамічных працэсаў 
даследуемага перыяду, атаясамліванне працэ
саў разлажэння феадальна-прыгонніцкіх і зара
джэння буржуазных адносін можна растлума
чыць павышаным інтарэсам да тэорыі, пана
ваўшай у той час.

Т.І. Забела [3] аналізаваў становішча сялян
ства, памеры іх павіннасцей. Гісторык прыйшоў 
да высновы, што памешчыцкая гаспадарка 
знаходзілася ў  заняпадзе на фоне разнастай
насці і  шматлікасці сялянскіх павіннасцей, 
a гэта найперш сведчыць аб комплекснасці пан
скага двара. Гісторыкі сярэдзіны 20-х гг. XX ст. 
М.В.  Мялешка [4] і  А.  Шлюбскі [5] аналізавалі 
стан сельскай гаспадаркі Беларусі. Даследа
ванні гісторыкаў пераходнага працэсу ад феа
дальнага спосабу вытворчасці да капіталістыч
нага насілі неаб’ектыўны характар і  знаходзі
ліся пад уплывам марксісцка-ленінскай метада
логіі. Памылковае сцвярджэнне навукоўцаў пра 
галоўную прычыну заняпаду феадальнай сіс
тэмы – развіццё прадукцыйных сіл – сведчыла 
пра неразмежаванне даследчыкамі працэсаў 
разлажэння феадальна-прыгонніцкіх і  зара
джэння буржуазных адносін.

Агульнымі для работ па аграрнай гісторыі 
першага этапу з’яўляюцца такія пытанні, як раз
лажэнне феадальна-прыгонніцкай сістэмы, раз
віццё таварна-грашовых адносін, эвалюцыя 
феадальнай рэнты, дыферэнцыяцыя сялянства, 
развіццё фальварковай гаспадаркі, першапачат
ковыя формы назапашвання капіталу і  класа
выя супярэчнасці. Навукоўцамі былі вызначаны 
напрамкі для вывучэння аграрнай гісторыі Бела
русі, што абумовіла далейшыя даследаванні.

Другі этап (канец 50 – пачатак 80-х гг. XX ст.) 
характарызуецца канцэнтраваннем прац 
у залежнасці ад прадмета вывучэння, дыскусій
ным характарам даследаванняў, што пацвяр
джаецца выданнем буйных манаграфічных 
прац. У 50-я гг. XX ст. з’яўляюцца першыя пра
цы па аграрнай гісторыі Беларусі канца XVIII – 
першай паловы XIX ст.: М.П. Баранава «Разви
тие промышленности и  торговли Белоруссии 
в  начале XIX  в.» (1957  г.), В.У.  Чапко «Сялян
скі рух у першай чвэрці XIX ст.» (1958 г.). Катэго
рыі сялян Беларусі ў першай палове XIX ст. ста
лі прадметам даследавання М.М.  Улашчыка. 
У манаграфіі гісторык вылучае катэгорыі 
сялян, вызначае іх павіннасці і  правы. Дасле
дуючы перадумовы рэформы 1861  г. у  Літве  
і  Заходняй Беларусі, аўтар прааналізаваў раз
віццё форм памешчыцкага прадпрымальніцтва, 
рост таварнасці гаспадаркі, прывёў прыклады 
наёмнай працы і  маёмаснай дыферэнцыяцыі 
сялянства [6]. Панаванне паншчыннай сістэмы 
перашкаджала маёмаснаму расслаенню сялян
ства, што пацвярджае існаванне натуральнай 
гаспадаркі ў аграрным сектары Беларусі ў кан
цы XVIII  – першай палове XIX  ст. Гэтыя пра
цэсы сведчаць аб разлажэнні феадальна-пры
гонніцкай сістэмы, a не пра генезіс капіталізму, 
як лічыў М.М.  Улашчык. Можна сказаць, што 
гісторык памылкова атаясамліваў гэтыя два 
працэсы, як і яшчэ адзін вядомы гісторык таго 
перыяду  – В.У.  Чапко, якая пісала, што «важ
нейшее условие разложения феодально-кре
постнической системы было применение наем
ного труда в помещичьем хозяйстве» [7, с. 4–7].  
Вышэйадзначанае з’яўляецца характэрнай ры
сай зараджэння буржуазных адносін.

Ключавой працай В.У.  Чапко з’яўляецца 
манаграфія «Сельское хозяйство Белорус
сии в первой половине XIX в.» (Мінск, 1966 г.). 
У сваёй рабоце аўтар аналізуе памешчыцкую 
гаспадарку: землеўладанне, рост таварнасці, 
прадпрымальніцтва, прамысловасць; сялян
скую гаспадарку: катэгорыі сялян, маёмасную 
дыферэнцыяцыю. В.У.  Чапко робіць выснову, 
што перавага паншчыннай сістэмы, узмац
ненне эксплуатацыі сялян, заняпад сялянскай 
гаспадаркі і, як вынік, беднасць памешчыцкага 
сялянства прывялі да крызісу феадальна-пры
гонніцкай сістэмы [7, с. 215]. З такім заключэн
нем можна пагадзіцца, у адрозненне ад памыл
ковай высновы аб тым, што «важнейшее усло
вие разложения феодально-крепостнической 
системы – применение наемного труда в поме
щичьем хозяйстве» [7, с. 4–7]. Развіццё прамыс
ловасці і  павелічэнне колькасці прамысловых 
рабочых даследчык таксама называе характэр
най рысай разлажэння феадальна-прыгонніц
кай сістэмы (вызначальныя рысы зараджэння 
буржуазных адносін). Такім чынам, можам зра

біць выснову, што гісторык недастаткова ясна 
адкрэсліла для сябе гэтыя два працэсы: генезіс 
капіталізму і разлажэнне феадальна-прыгонніц
кай сістэмы. Аднак крыніцы і шырокі фактычны 
матэрыял даследаванняў, несумненна, робяць 
працу карыснай. Наступныя працы В.У. Чапко: 
«Разложение феодально-крепостнической сис
темы и формирование капиталистических отно
шений в сельском хозяйстве Белоруссии в пер
вой половине XIX  в.» (Мінск, 1968  г.), «Клас
совая борьба в  белорусской деревне в  пер
вой половине XIX в.» (Мінск, 1972 г.) выкананы 
ў  тым жа ракурсе, але з акцэнтам на прадмет 
даследавання: працэс фарміравання капіталіс
тычных адносін у  аграрным сектары Беларусі 
абазначанага перыяду і сялянскі рух (характар, 
формы і метады).

У адрозненне ад многіх гісторыкаў савец
кага перыяду, якія адзначалі панаванне пан
шчыннай сістэмы ў  сельскай гаспадарцы на 
ўсёй тэрыторыі Беларусі, В.І.  Мялешка робіць 
выснову аб падпарадкаваным становішчы пан
шчыны ва ўсходняй частцы тэрыторыі Бела
русі. У артыкуле «Из истории аграрных отноше
ний в восточной части территории Белоруссии 
в период упадка Речи Посполитой (с середины 
XVII в. до 1772 г.)» (Беласток, 1967 г.) аўтар, на 
падставе архіўнага матэрыялу, аспрэчвае выс
новы папярэдніх савецкіх гісторыкаў пра адста
ласць і  заняпад сельскай гаспадаркі ва ўсход
няй Беларусі. В.І. Мялешка адзначае, што ў дру
гой палове XVII і ў XVIII ст. на ўсходзе Беларусі 
існавалі тры тыпы феадальнай рэнты, a ў буй
ных уладаннях пераважала грашовая [8].

Пытанні гісторыі сялянства і  іх сацыяльна-
эканамічнага становішча сталі аб’ектам дас
ледаванняў П.Р.  Казлоўскага. Гісторык піша 
пра стан заняпаду ў  палітычнай і  эканамічнай 
сферах жыцця Беларусі другой паловы XVII–
XVIII ст. і робіць выснову пра паляпшэнне сіту
ацыі ў канцы XVIII ст., дзякуючы развіццю ўнут
ранага рынку, пашырэнню попыту на сельска
гаспадарчую прадукцыю і  паслабленню ўціску 
магнатаў. Акрамя таго, навуковец падрабязна 
характарызуе сацыяльнае і  прававое станові
шча сялян, іх павіннасці і  ў  выніку канстатуе, 
што ў  канцы XVIII  ст. назіралася маёмасная 
дыферэнцыяцыя сялянства, узрастала адыход
ніцтва, што ў рэшце рэшт прывяло да «паляры
зацыі вёскі», зараджэння класа «сялянскай бур
жуазіі», a гэта, у сваю чаргу, сведчыла пра зара
джэнне капіталістычных адносін [9]. П.Р.  Каз
лоўскі прыходзіць да высновы, што ў  канцы 
XVIII  ст. адбываўся працэс «сацыяльнага рас
слаення беларускай вёскі, a ў нетрах феадаль
нага ладу зараджаліся капіталістычныя адно
сіны» [9, с. 189].

У.А.  Хілюта даследаваў праблему сялян
скага землекарыстання і  землеўладання 

ў заходняй частцы тэрыторыі Беларусі ў  сярэ
дзіне XIX  ст. Гісторыкам было прааналізавана 
становішча сялянства: размеркаванне зямлі 
і  працэс абеззямельвання, колькасныя і  якас
ныя змены ў землекарыстанні. Аўтар прыйшоў 
да высновы аб крызісе феадальна-прыгонніц
кай сістэмы, пагаршэнні эканамічнага станові
шча памешчыцкіх сялян: панаванне паншчыны 
і ўзмацненне эксплуатацыі сялян [10].

Дыскусійны характар прац, шырокае кола 
крыніц, уключаных у  даследаванні аграрнай 
праблематыкі, дазволілі вызначыць канчатковы 
этап савецкай гістарыяграфіі аграрнай гісторыі 
Беларусі канца XVIII – першай паловы XIX ст.: 
канец 80 – пачатак 90-х гг. XX ст. У гэты перыяд 
В.Ф. Голубевым была прааналізавана праблема 
землеўладання і  землекарыстання сялянства  
Беларусі ў другой палове XVI–XVIII ст. Гісторык 
вызначыў умовы і характэрныя рысы арганізацыі 
землеўладання і  землекарыстання сялянства 
ў розных відах феадальнай уласнасці даследуе
мага перыяду. Навукоўцам была адзначана роля 
і месца сялянскай абшчыны, выяўлены агульныя 
і спецыфічныя рысы ў землеўладанні і землека
рыстанні сялян заходняга, цэнтральнага і ўсход
няга рэгіёнаў Беларусі. У вывадах В.Ф.  Голу
беў піша пра ўзмацненне рэжыму феадальнай 
эксплуатацыі і  тэндэнцыі да памяншэння паме
раў сялянскага забеспячэння [11].

В.Э.  Загарульская даследавала праблему 
рэформы дзяржаўнай вёскі Беларусі ў 30–50-я гг. 
XIX  ст. Гісторык пацвярджае меркаванне аб 
разлажэнні прыгонніцтва, a  рэформу дзяржаў
най вёскі называе наступствам новых эканаміч
ных умоў развіцця Расійскай імперыі ў першай 
палове XIX ст.: наспяванне буржуазных адносін. 
Што датычыцца Беларусі, то даследчык робіць 
выснову аб тым, што тут «по своему социально- 
экономическому содержанию, результатам 
реформа была более глубокой, чем в  Цент
ральной России» [12, с. 16]. В.Э. Загарульская 
тлумачыць гэта тым, што аграрнае развіццё 
ў  Беларусі суправаджаліся глыбокімі зменамі 
ў галіне сялянскага землекарыстання і рэнтных 
адносін. Выяўленню асаблівасцей, узроўню 
і  накіраванасці развіцця зямельных адносін 
усходняй часткі тэрыторыі Беларусі прысвечана 
дысертацыя Я.К.  Анішчанкі «Земельные отно
шения в восточной Белоруссии во второй поло
вине XVIII – начале XIX в.» (Мінск, 1989 г.). Дас
ледчык прыходзіць да высновы аб тым, што 
ўключэнне ўсходняй часткі тэрыторыі Беларусі 
ў  склад Расійскай імперыі не паўплывала на 
ўзровень землезабеспячэння сялян. Сялянства 
ўсіх відаў феадальнага землеўладання было 
надзелена ворыўнай зямлёй на ўзроўні пражы
тачнага мінімуму. Найбольш забяспечанымі гіс
торык называе сялян дробнай шляхты. Аброч
ныя плацяжы перакладаліся на больш замож

ныя пласты сялянства, неплацежаздольныя ж 
пераводзіліся на паншчыну – гэтыя дзве формы 
феадальнай рэнты і былі пануючымі ў даследу
емы перыяд [13, с. 19].

У працы І.А.  Груцо «Крестьянское хозяй
ство Белоруссии в первой половине XIX в.» быў 
пастаўлены шырокі спектр задач: вызначэнне 
ўплыву сацыяльна-эканамічных, палітычных 
працэсаў, якія адбываліся ў Беларусі ў апошняй 
чвэрці XVIII  – першай палове XIX  ст., на раз
віццё сялянскай гаспадаркі; выяўленне асаблі
васцей сялянскага землеўладання і  землека
рыстання ў  перыяд разлажэння феадальных 
і  зараджэння буржуазных адносін; аналіз раз
віцця сялянскай гаспадаркі па рэгіёнах [14, с. 7]. 
У выніку даследаванняў І.А. Груцо прыйшоў да 
высновы аб крызісе прыгоннай сістэмы і  гене
зісе капіталізму ў  Беларусі ў  першай палове 
XIX  ст. Навуковец адзначаў паступовае скара
чэнне ў  сялянскіх надзелах спрыяльнай для 
ворыва зямлі. Гісторыкам была вызначына спе
цыялізацыя гаспадарак па рэгіёнах і  паглыб
ленне сувязі сялянскай гаспадаркі Беларусі 
з  унутраным рынкам, a  таксама ўцягванне яе 
ў таварна-грашовыя адносіны і, як вынік, сацы
яльнае расслаенне, асабліва сярод дзяржаў
ных сялян [14, с. 20].

Усе працы апошняга, трэцяга, этапу савец
кай гістарыяграфіі аграрнай гісторыі Беларусі 
даследуемага перыяду, прааналізаваныя намі, 
метадалагічна абапіраюцца на марксісцка- 
ленінскую тэорыю аб грамадска-эканаміч
ных фармацыях, што цалкам лагічна для таго 
часу. Нягледзячы на прыхільнасць да згаданай 
метадалогіі, працы адрозніваюцца ад даследа
ванняў папярэдняга адрэзку часу шматаспект
насцю, больш глыбокім фактычным матэры
ялам і  ўвядзеннем у  навуковы ўжытак новых 
архіўных матэрыялаў.

Такім чынам, у  савецкі перыяд былі пра
ведзены шырокія і  грунтоўныя даследаванні 
па праблеме аграрнай гісторыі Беларусі кан
ца XVIII – першай паловы XIX ст. Мы вылучылі 
тры хвалі найбольш актыўнага вывучэння тэмы 
і ўвядзення новага кола крыніц, прааналізавалі 
разнастайныя пункты погляду і вызначылі нап
рамкі даследаванняў гісторыкаў па аграрнай 
праблематыцы. З пачатку 90-х  гг. тэарэтычны 
плюралізм дазволіў спецыялістам вывучаць 
гістарычны працэс з  пункту гледжання розных 
метадалагічных падыходаў, таму даследаванні 
ў  галіне аграрнай гісторыі Беларусі знайшлі 
свой лагічны працяг.

Summary

The Belorussian Soviet historiography of agrarian 
history of the end of the 18th – the first half of the 19th 
century is considered in the article. The literature on an 
indicated issue (from the 20-ies up to the the end of the 
80-ies of the 20th century) is analyzed and the periodi-
zation of the Soviet historiography of agrarian issues is 
given. The basic trends and approaches of agricultural 
research of a certain period of the history of Belarus are 
outlined. It is concluded that the extensive and thorough 
research on an indicated issue were conducted during 
the Soviet period, which became the basis for further 
analysis of the agrarian history of Belarus of the end 
of 18th – the first half of the 19th century in the modern 
period from the point of view of different methodological 
approaches.

АД­ЛЮС­ТРА­ВАН­НЕ ПРА­БЛЕ­МЫ ПОС­ТУ Ў РА­СІЙ­СКАЙ ­
ГІС­ТА­РЫ­ЯГ­РА­ФІІ ДРУ­ГОЙ ПА­ЛО­ВЫ ХIХ СТ.

Другая палова XIX ст. вызначаецца шмат
лікімі ўзрушэннямі, a  таксама рэфор

мамі, якія адбываліся па ўсіх кірунках развіцця 
грамадства: палітычным, эканамічным, сацы
яльным і  духоўна-культурным. Варта адзна
чыць, што на працягу пэўнага часу прадме
там гістарычнай навукі з’яўлялася вывучэнне 
палітычнай гісторыі (гісторыі імперый, дынас
тый і г. д.). Толькі ў эпоху крушэння феадалізму 
і  станаўлення капіталізму прадмет даследа
вання быў значна пашыраны. У яго сферу былі 
ўключаны пытанні сацыяльна-эканамічнага раз
віцця, культурныя і  духоўныя праблемы наро
даў, якія насялялі тэрыторыю Расійскай імпе
рыі.

Прадмет даследавання расійскай гістарыя
графіі ў XIX ст. вызначаўся даволі вузкімі рамкамі 
пазнання. Толькі з сярэдзіны стагоддзя нароўні 
з палітычнай гісторыяй стала вывучацца сфера 
сацыяльна-эканамічных з’яў, якія разглядаліся 
з  боку іх знешніх форм (гаспадарка натураль
ная, таварна-грашовая і  г.  д.), a  ход сацыяль

нага развіцця трактаваўся як буржуазны рэфар
мізм. Даследаванні ў  галіне гісторыі хрысціян
ства і Рускай Царквы як асаблівай дысцыпліны 
таксама цалкам належаць XIX  ст. Навуковая 
дзейнасць гісторыкаў па вышэйпазначанай 
праблематыцы актывізавалася ў 60-х гг. ХІХ ст.

У 1861 г. у Расійскай імперыі было адменена 
прыгоннае права. Рэформы ў  судзе, адукацыі, 
друку і  ваеннай справе атрымалі назву «Вялі
кіх рэформаў». Вынікам укаранення іх у  жыц
цё стала якаснае змяненне сацыяльна-палітыч
ных адносін, тэмп росту эканомікі, узнікненне 
новых сацыяльных структур. Праваслаўная 
Царква таксама была вымушана ўбудоўвацца 
ў  сацыяльныя пераўтварэнні, якія ініцыірава
ліся ўрадам, і  рабіць пэўныя захады ў  правя
дзенні рэфармавання ў духоўнай сферы.

Знакавай вяхой у  гісторыі Царквы ў цэлым 
і  царкоўна-гістарычнай навуцы ў  прыватнасці 
стала апублікаванне ў  1867  г. новых статутаў 
духоўных вучылішч, семінарый, a ў 1869 г. ста
тута духоўных акадэмій.

